
				এই পৃষ্ঠাটোৰ বৈধকৰণ হৈছে


সম্পত্তি আছে সেয়া নেপালতেই আছে।’






 সৌভাগ্যক্রমে প্রাক্তন ৰজা জ্ঞানেন্দ্ৰই শান্তিপূর্ণভাৱে নাৰায়ণহিটি ৰাজপ্রাসাদ ত্যাগ
কৰাৰ ফলত আশংকা কৰাৰ দৰে কোনোধৰণৰ বিভ্ৰান্তি, উত্তেজনা বা ৰক্তপাত সংঘটিত
নহ'ল। এইক্ষেত্ৰত অৱনমিত ৰাজবিষয়াসকল নাইবা ৰজাক ভগৱান বিষ্ণুৰ অৱতাৰৰূপে
বিবেচনা কৰা হিন্দু সংগঠনসমূহৰো কোনোধৰণৰ প্ৰতিক্ৰিয়া দেখা নগ'ল। সোনকালেই
নেপালী চৰকাৰে পৰিত্যক্ত ৰাজপ্রাসাদ অধিগ্ৰহণ কৰি ইয়াক জাতীয় সংগ্রহালয় হিচাপে
ঘোষণা কৰে।

 প্ৰাক্তন ৰজাজনে ২০০১ চনত জুন মাহত নেপালত ৰাজপৰিয়ালৰ নজন সদস্যৰ
হত্যা সন্দৰ্ভতো নিজকে নির্দোষী বুলি দাবী কৰে।

 আচলতে নেপালক এখন প্রজাতন্ত্র হিচাপে ঘোষণা কৰা আৰু প্ৰাক্তন ৰজা জ্ঞানেন্দ্ৰৰ
নেপালী ৰাজপ্রাসাদ নাৰায়ণহিটিৰ পৰা শান্তিপূর্ণ প্রস্থান মাওবাদীৰ সুপৰিকল্পিত কর্ম-
আঁচনিৰ ফচল। সমগ্ৰ বিশ্বৰ সমভাবাপন্ন কট্টৰ সাম্যবাদীসকলে মাওবাদীৰ এই সফলতা
তেওঁলোকৰ নিজৰো বিজয় বুলি বিবেচনা কৰিছিল। জুন মাহৰ ১৮ তাৰিখে ৰাছিয়াৰ
মাওবাদী দলৰ মুৰব্বীজনে প্রচণ্ডক সৰ্বহাৰাৰ সংগ্ৰামখনৰ সফলতাৰ বাবে অভিনন্দন
জ্ঞাপন কৰিছিল। এই অভিনন্দন প্রাপ্তি প্রচণ্ড আৰু তেওঁৰ সংগ্ৰামী সতীৰ্থসকলৰ
কাৰণে অত্যন্ত গৌৰৱৰ বিষয় আছিল।

 ৰাছিয়াৰ মাওবাদী দলে কমিউনিষ্ট পাৰ্টি অৱ নেপাল (মাওবাদী)ৰ ওপৰত গভীৰ
আস্থা পোষণ কৰিছিল। গণতান্ত্রিক পদ্ধতিত নেপালী জনসাধাৰণে সততে সন্মুখীন
হ'বলগীয়া জটিল সমস্যাৱলী সমাধান কৰিবলৈ এই দলটোৱেই একমাত্ৰ ৰাজনৈতিক
শক্তি হিচাপে সক্ষম হ’ব পাৰিব বুলি তেওঁলোকে বিশ্বাস কৰিছিল। ইয়াৰ জৰিয়তে
নেপালী জনগণো উপকৃত হ’ব বুলি আশা কৰা হৈছিল। লগতে দেশৰ শ্ৰেণীভিত্তিক,
ৰাষ্ট্ৰীয়, আঞ্চলিক আৰু লিংগভিত্তিক স্বাধীনতা সন্দৰ্ভত আন্তৰিক কাৰ্যপন্থা হাতত
লোৱাৰ ক্ষেত্ৰত ই সহায়ক হ’ব বুলি সংগঠনটোৱে আশা প্ৰকাশ কৰিছিল৷

 ভ্লাদিমিৰ লেনিনৰ দেশৰ পৰা বিদ্ৰোহটোৰ সফলতাৰ লগতে ইয়াৰ ৰাজনৈতিক
দৰ্শন আৰু কৃতিত্বক প্ৰশংসা কৰি প্ৰেৰণ কৰা বাৰ্তা লাভ কৰি স্বাভাৱিকতেই প্রচণ্ড
আৰু তেওঁৰ সতীৰ্থসকল আনন্দিত হৈছিল। ৰাছিয়াৰ মাওবাদী দলৰ অধ্যক্ষ তথা
আন্তঃৰাষ্ট্ৰীয় সম্পাদক ডাৰ আই জুটায়েভে প্ৰেৰণ কৰা এখন চিঠিত লিখিছিল—




‘আমি আপোনাৰ পৰা তাত্ত্বিকভাৱে শিকিবলৈ আগ্ৰহী। ২১ শতিকাৰ

মার্ক্সবাদৰ অন্যতম বৃহৎ সাফল্য প্ৰচণ্ডপথৰ গভীৰতালৈ যাবলৈ আমি 

আগ্রহী।'






 একে ভাবাদৰ্শৰ সংগঠনবোৰৰ উপৰি ভিন্ন আন্তঃৰাষ্ট্ৰীয় সম্প্রদায়েও নেপালৰ
১৭৭

